
Aasiaat 27.november 2023 

 

 

Inatsisartut suleriaasianni § 37 naapertorlugu Naalakkersuisunut imaattunik apeqquteqarpunga: 

1. Naartunermi, erninermi meeravissiartaarnermilu sulinngiffeqartarneq pillugu 

Inatsisartut inatsisaat nr. 5, 19. november 2020-imeersup tunngaviatigut 

aningaasalersueriaasiatigullu assinganik  qaniginerpaasaminnik annaasaqarsimasut 

piartortumilluunniit qanigisaqartut aliasunnermi nalaanni qaammatit arfinillit 

tikillugit sulinngiffeqartalernissaannut, atuanngiffeqartalersinnaaneranulluunniit 

tunngasumik inatsimmik pilersitsoqassagaluarpat, tamanna nunatta karsianut 

qanoq naleqassava?  

2. Naalakkersuisut tassunga tunngasumik allamik oqaasissaqarnerpat? 

 

(Peter Olsen Inatsisartuni ilaasortaq, Inuit Ataqatigiit) 
 

 

Tunngavilersuut: 

 

Apeqquteqaatiga una malitseqaataasumik apeqquteqaataavoq, apeqquteqaatinnut akissutaasumut 

normulerneqarsimasumut nr. 149/23. Tassani Naalakkersuisut akissuteqaatiminni 

ersarissaataasumik apeqquteqaqqissinnaanera kajumissaarutigalugu. Matumuuna 

apeqquteqaatiga ersarinnerusoq nassisuppara. Naalakkersuisut qaniginerpaasak qimagaasut 

kikkut pineqarnersut apeqqutaasoq akissuteqaamminni ujartorpaat. Qaniginerpaasat toqukkut 

qimaguttut piartortulluunniit makku pineqarput; uisoq, nuliaasoq, aappaasoq, qitornaasorlu; 

aammalu ataataasup anaanaasulluunniit tassanngaannartumik toquneratigut, imaluunniit 

piartornerisa nalaani. Piartorneq tassaatippara inuup toqussaa qallisoq taamaasineranilu 

qanigisaasunit inuulluaqquneqarneq.  

 

Ullumikkut imaappoq qaniginerpaasatsinnik annaasaqarsimagutta, taava apeqqutaalluni 

inuussutissarsiornikkut qanoq inissisimanertugut, taava innuttaasut ilaannut periarfissaqarpoq 

annerpaamik ullut 14-it missaat sulinngiffeqarsinnaaneq. 

 

Naatsumik oqaatigalugu, sulinngiffeqareerutta ullut 14-it qaanngiuppata oqarfigineqassaagut,  

tassa asu, aliasukkunnaarlusi suliartorniaritsi. 

 

Uanga isumaqarpunga tamanna ajortoq,  pitsaasuunngitsoq aamma allanngortittariaqartoq.  

 

Qaniginerpaasatsinnik annaasaqarsimatilluta ulluni 14-niinnaanngitsuni sulinngiffeqarluta 

aliasussinnaatitaasariaqarpugut, katsorsarluta nukissamillu katersisinnaaqqulluta. 

 

Taamatut tunngavilersuuteqarlunga matumuuna apeqquteqaatiga ingerlateqqippara. 

Kissaatigaaralu apeqqutima ullut qulit iluanni akineqassasoq. 


